
INNOVATSION IQTISODIYOTNI 
RIVOJLANTIRISH SHAROITIDA STARTAP 
EKOTIZIMINI SHAKLLANTIRISHNING 
NAZARIY JIHATLARI

Usmanov Gafurjon Shavkatovich
O‘zbekiston Respublikasi Vazirlar Mahkamasi huzuridagi
Biznes va tadbirkorlik oliy maktabi mustaqil tadqiqotchisi

Annotatsiya. Respublikamizda innovatsion iqtisodiyotni shakllantirishga qaratilgan iqtisodiy islohotlarni amalga oshirish 
sharoitida startap ekotizimini rivojlantirish dolzarb masalalardan biri hisoblanadi. Mazkur maqolaning maqsadi startap 
ekotizimi tuzilmasi va uning asosiy elementlariga doir ilmiy yondashuvlarni tizimli tahlil qilish hamda ularni kompleks 
tasniflashdan iborat. Tadqiqot jarayonida qiyosiy tahlil, tizimli yondashuv, ilmiy abstraksiya va umumlashtirish usullaridan 
foydalanildi. Natijada startap ekotizimi elementlari institutsional muhit, moliyaviy mexanizmlar, innovatsion infratuzilma 
hamda inson kapitali va tadbirkorlik faolligi kabi yirik guruhlarga ajratildi va ularning o‘zaro bog‘liqlik mexanizmi nazariy 
jihatdan asoslab berildi. Tadqiqot natijalari startap ekotizimini rivojlantirish bo‘yicha iqtisodiy chora-tadbirlarni ishlab 
chiqish hamda amaliy mexanizmlarni taklif etishda metodik asos bo‘lib xizmat qilishi mumkin.

Kalit soʻzlar: startap ekotizimi, ekotizim elementlari, startaplar, innovatsiyalar, innovatsion tadbirkorlik, innovatsion 
infratuzilma, venchur moliyalash.

Abstract. In the context of implementing economic reforms aimed at developing an innovation-driven economy in the 
Republic of Uzbekistan, the development of the startup ecosystem has become one of the pressing issues. The purpose 
of this article is to conduct a systematic analysis of scientific approaches to the structure of the startup ecosystem and 
its key elements, as well as to provide their comprehensive classification. The study employs comparative analysis, a 
systems approach, scientific abstraction, and generalization methods. As a result, the elements of the startup ecosystem 
are classified into several major groups, including the institutional environment, financial mechanisms, innovation 
infrastructure, as well as human capital and entrepreneurial activity. The mechanism of their interrelationship is also 
theoretically substantiated. The results of the study may serve as a methodological basis for developing economic 
measures and practical mechanisms aimed at improving and expanding the startup ecosystem.

Key words: startup ecosystem, ecosystem elements, startups, innovation, innovative entrepreneurship, innovation 
infrastructure, venture financing.

Аннотация. В условиях реализации экономических реформ, направленных на формирование инновационной 
экономики в Республике Узбекистан, развитие стартап-экосистемы становится одной из актуальных задач. Целью 
данной статьи является системный анализ научных подходов к структуре стартап-экосистемы и её основным 
элементам, а также их комплексная классификация. В ходе исследования использованы методы сравнительного 
анализа, системного подхода, научной абстракции и обобщения. В результате элементы стартап-экосистемы 
были сгруппированы в такие крупные категории, как институциональная среда, финансовые механизмы, 
инновационная инфраструктура, а также человеческий капитал и предпринимательская активность. Также 
теоретически обоснован механизм их взаимосвязи. Результаты исследования могут служить методической 
основой для разработки экономических мер по развитию стартап-экосистемы и предложению практических 
механизмов её совершенствования.

Ключевые слова: стартап-экосистема, элементы экосистемы, стартапы, инновации, инновационное 
предпринимательство, инновационная инфраструктура, венчурное финансирование.

K I R I S H
Bugungi kunda milliy iqtisodiyotlar uchun innovatsion rivojlanishga qaratilgan iqtisodiy islohotlar global 

o‘zgaruvchan shart-sharoitlarda barqaror o‘sish sur’atlariga erishish, raqobatbardoshlikni oshirish hamda jamiyat 
hayotida farovonlikni ta’minlashda muhim ahamiyat kasb etadi. Innovatsion rivojlanish, avvalo, rivojlanayotgan 
davlatlar uchun jahon iqtisodiyotida yuqori qiymatga ega va zamonaviy texnologiyalarga asoslangan tovarlar 
va xizmatlarni ishlab chiqarish orqali rivojlangan davlatlar qatoridan o‘rin olishga turtki beradi. Bunda ilmiy-
tadqiqot ishlanmalarini rivojlantirish, innovatsiya va texnologiyalarni joriy etishga qaratilgan islohotlar ishlab 
chiqarish samaradorligi hamda yalpi mahsulot hajmini oshirishga olib keladi [1].

Shu o‘rinda milliy iqtisodiyotlarda innovatsion tovarlar va xizmatlarni ishlab chiqarishda startaplarning 
salmog‘i tobora oshib borayotganini ko‘rish mumkin. Startaplar global miqyosda muhim iqtisodiy hodisa sifatida 
e’tirof etilib, 2021–2023 yillarda jahondagi jami startaplarning 33 foizi AQSHda, 19 foizi esa Osiyo qit’asida 
joylashganini ta’kidlash lozim [2]. Bu esa startaplarni qo‘llab-quvvatlash maqsadida iqtisodiy islohotlarni 
tadbirkorlik sohasida innovatsion yaratuvchanlikni rag‘batlantirishga yo‘naltirish, qulay innovatsion muhitni 
shakllantirish hamda barcha manfaatdor tomonlar o‘rtasida samarali hamkorlikni ta’minlash zarurligini ko‘rsatadi.

Shu bilan birga, global miqyosda startaplarni qo‘llab-quvvatlashga e’tibor ortib borayotganiga qaramay, 
ilmiy adabiyotlarda startap ekotizimini shakllantirishning nazariy jihatlari yetarli darajada yoritilmaganini kuzatish 
mumkin. Xususan, unga ta’sir etuvchi omillar to‘liq ochib berilmagan hamda ekotizimga oid qarashlarda ko‘proq 
tavsifiy yondashuv ustunlik qilmoqda.

Mazkur tadqiqot innovatsion iqtisodiyotni rivojlantirish jarayonida startap ekotizimini shakllantirishning 
nazariy jihatlarini o‘rganish hamda shu asosda ushbu ekotizim faoliyatining konseptual modelini ishlab chiqishga 
qaratilgan.

Mavzuning dolzarbligi shundan iboratki, rivojlanayotgan davlatlar, jumladan, O‘zbekiston uchun innovatsion 
iqtisodiyotni rivojlantirish jarayonida tez o‘suvchi va innovatsiyalarga asoslangan startaplarni qo‘llab-quvvatlovchi 
ekotizimni shakllantirish global iqtisodiy makonda munosib o‘rin egallashda muhim ahamiyat kasb etadi.

Tadqiqot doirasida quyidagi vazifalar ko‘rib chiqiladi:
– startap ekotizimiga oid asosiy tushunchalarni yoritish;
– startap ekotizimi bo‘yicha mavjud nazariy qarashlarni tahlil qilish;
– startap ekotizimi tarkibiga kiruvchi elementlarni aniqlash;
– mazkur ekotizimning innovatsion iqtisodiyotdagi o‘rnini ochib berish.

M A V Z U G A  O I D  A D A B I Y O T L A R  S H A R H I
Tadbirkorlikda innovatsion faoliyat bilan bog‘liq ilmiy izlanishlarda “startap ekotizimi” atamasidan 

foydalanishdan avval innovatsion ekotizim va innovatsion faoliyatdagi klaster yondashuvlari to‘g‘risida 
tadqiqotchilar tomonidan chuqur ilmiy qarashlar ilgari surilgan. Bu qarashlar innovatsion ekotizim, hududiy 
innovatsion ekotizim hamda klaster yondashuvi kabi tushunchalar orqali innovatsion faoliyatni turli jihatlardan 
baholashni aks ettiradi.

Michael E. Porter ta’rifiga ko‘ra, klaster – muayyan hududda joylashgan, o‘zaro bog‘liq kompaniyalar, 
ixtisoslashgan ta’minotchilar, xizmat ko‘rsatuvchi tashkilotlar, turdosh tarmoqlardagi firmalar hamda ular bilan 
bog‘liq muassasalarning geografik jamlanmasi bo‘lib, ular bir vaqtning o‘zida ham raqobat qiladi, ham hamkorlik 
qiladi [3]. Klaster orqali ma’lum tarmoqlar bo‘yicha firmalarning birlashgan holda hamkorlikdagi faoliyatini 
kuzatish mumkin.

Shu o‘rinda innovatsion ekotizim klasterdan farqli ravishda subyektlarning innovatsion faoliyat olib borishi 
uchun muhim bo‘lgan ishtirokchilar, faoliyat turlari, resurslar hamda tegishli institutlar va ular o‘rtasidagi bir-birini 
to‘ldiruvchi yoki o‘rnini bosuvchi munosabatlar yig‘indisi sifatida qaralishini ta’kidlash lozim [4].

Tahlillardan kelib chiqadiki, klasterlar ma’lum sanoat tarmoqlari bo‘yicha tadbirkorlik faoliyatini birlashtirishni 
nazarda tutsa, innovatsion ekotizim aynan innovatsion faoliyatni qo‘llab-quvvatlashga qaratilgan ishtirokchilar 
o‘rtasidagi munosabatlar va o‘zaro aloqalarni ifodalaydi.

Startap ekotizimiga oid olib borilgan ilmiy tadqiqotlarda ekotizimning mazmun-mohiyati, uni belgilovchi 
jihatlari, ekotizim tarkibiga kiruvchi elementlar hamda undagi ishtirokchilar o‘rtasidagi munosabatlar keng 
o‘rganilgan.

Ilmiy adabiyotlar tahlilidan ma’lum bo‘ladiki, startap ekotizimi to‘g‘risidagi nazariy qarashlarning shakllanishi 
tadqiqotchilar tomonidan tadbirkorlikni innovatsion taraqqiyot bilan uzviy bog‘liqlikda o‘rganish natijasida yuzaga 
kelgan. Bunday qarashlar Daniel Isenberg, Ben Spigel, Eric Stam, Brad Feld, Nikhil Tripathi, Zoltan J. Acs va 
boshqa ko‘plab tadqiqotchilarning ilmiy izlanishlarida o‘z aksini topgan. Ushbu tadqiqotlarda startap ekotizimi 
tadbirkorlikning barcha sohalarini qamrab oluvchi tadbirkorlik ekotizimi konsepsiyasi doirasida shakllanganligi 
ta’kidlanadi [5,6,7,8].

Startap ekotizimi – bu o‘zaro bog‘liq ishtirokchilar, ya’ni tadbirkorlar, investorlar, universitetlar, korporatsiyalar, 
qo‘llab-quvvatlovchi tashkilotlar va davlat tomonidan yangi startaplarni yaratish hamda ularning o‘sishini 
ta’minlashga qaratilgan qulay muhitni shakllantiruvchi hamkorlik tarmog‘i sifatida e’tirof etiladi [9]. Bunda 
startap ekotizimlari aniq qonunchilik asoslari va shakllangan tartib-tamoyillar, turli sherikchilik hamda hamkorlik 
shakllari, davlat va xususiy sektorning faol ishtiroki, shuningdek, startaplarni tashkil etish va rivojlantirishga 
qaratilgan rag‘batlantirish tizimi orqali namoyon bo‘ladi [10].

2012 yildan buyon dunyodagi yetakchi startap ekotizimlarini o‘rganib kelayotgan Startup Genome xalqaro 
tadqiqot tashkiloti tomonidan yuritiladigan Global Startup Ecosystem Report hisobotida startap ekotizimi ma’lum 
hududdagi markazdan taxminan 100 kilometr radius doirasida joylashgan umumiy resurslar — davlat organlari, 
akseleratorlar, inkubatorlar, kovorking markazlari, universitetlar va investitsion tashkilotlar majmuasi sifatida 
talqin etiladi [11].

Startup Genome yondashuviga ko‘ra, startap ekotizimi ma’lum hudud doirasida startaplar faoliyatini qo‘llab-
quvvatlashga qaratilgan ishtirokchilarning o‘zaro hamkorlikdagi munosabatlarini anglatadi.

Startap ekotizimiga berilgan turli ta’riflar va tahlillardan ko‘rinadiki, startaplar ushbu ekotizimning markaziy 
elementi hisoblanadi. Qolgan barcha ishtirokchilar esa startaplarni qo‘llab-quvvatlashga qaratilgan gorizontal 
munosabatlar tizimini ifodalaydi.

T A D Q I Q O T  M E T O D O L O G I YA S I
Mazkur tadqiqotning metodologik asosini startap ekotizimlarini shakllantirishning nazariy jihatlarini 

o‘rganish tashkil etadi. Shu sababli tadqiqot jarayonida tizimli yondashuv, institutsional va qiyosiy tahlil hamda 
ilmiy abstraksiya usullaridan foydalanildi.

Tadqiqotda startap ekotizimi tuzilmasi va uning asosiy elementlarini o‘rganishda innovatsion rivojlanish 
nazariyalari hamda institutsional iqtisodiyotdagi yondashuvlar asosida startaplar faoliyatiga aloqador 
ishtirokchilar, ekotizimga ta’sir etuvchi omillar, shuningdek, undagi turli elementlar o‘rtasidagi aloqalar va o‘zaro 
bog‘liqliklar tahlil qilindi.

T A H L I L  V A  N A T I J A L A R
Adabiyotlar tahlilida startap ekotizimiga berilgan turli ta’riflardan kelib chiqadiki, ekotizim uning rivojlanishiga 

aloqador bo‘lgan ko‘plab ishtirokchilar, elementlar, turli darajadagi muhit hamda o‘ziga xos omillar ta’siri ostida 
shakllanadi. Ilmiy tadqiqotlarda aksariyat hollarda startap ekotizimini shakllantirishda bevosita qatnashuvchi 
ishtirokchilarni aniqlashga alohida e’tibor qaratiladi.

Xususan, Viktors Menšikovs, Olga Ruza, Alla Simakhova va Elena Semeneka startap ekotizimiga o‘zaro 
hamkorlik munosabatlariga kirishadigan startaplar, qo‘llab-quvvatlovchi tashkilotlar, universitetlar, ilmiy-tadqiqot 
muassasalari, xizmat ko‘rsatuvchilar hamda yirik kompaniyalarni ajratib ko‘rsatadilar [12]. Mazkur ekotizimning 
markaziy elementi sifatida g‘oyalar, ilmiy tadqiqotlar, startap jamoasi a’zolari, investorlar, konsultantlar va 
tadbirkorlar namoyon bo‘ladi. Ular o‘zaro bog‘liq komponentlar bo‘lganligi sababli g‘oyalar va ilmiy tadqiqotlar 
innovatsiyalarga turtki beradi, jamoa esa ularni amaliyotga tatbiq etadi. Mentorlar, investorlar va tadbirkorlar 
esa startapni zarur resurslar bilan ta’minlaydi. Bularning barchasi tashqi ishtirokchilarning uzviy hamkorlik 
aloqalari orqali yuzaga keladi.

Nikhil Tripathi, Pekka Seppänen, Markku Oivo va Kalle Lyytinen tomonidan 2018 yilda turli xalqaro 
ilmiy ma’lumotlar bazalarida mavjud startaplarga oid 18 310 ta ilmiy adabiyot tahlil qilinib, ulardan startap 
ekotizimiga aloqador 63 ta ilmiy maqola ajratib olindi va ekotizim elementlarini aniqlash maqsadida tahlil qilindi 
[13]. Tadqiqot natijalariga ko‘ra, startap ekotizimining asosiy elementlari sifatida tadbirkorlar, qo‘llab-quvvatlash 
omillari, moliya, demografik elementlar, bozor, ta’lim, inson kapitali hamda texnologiyalar ajratib ko‘rsatilib, 
ushbu elementlar tarkibida 48 ta subelement mavjudligi qayd etilgan. Masalan, qo‘llab-quvvatlovchi omillar 
tarkibiga inkubatorlar, akseleratorlar, kovorking markazlari, huquqiy muhit, davlat, media maydoni, mentorlar 
hamda turli tadbirlar kiradi. Biroq, Nikhil Tripathi va hammualliflar tomonidan startap ekotizimi elementlarini 
keng qamrab olishga harakat qilingan bo‘lsa-da, ekotizim elementlarida subyektlar (tadbirkorlar), resurslar 
(moliya, inson kapitali), turli darajadagi muhitlar (bozor) hamda ta’sir etuvchi omillar (demografik omillar, ta’lim, 
qo‘llab-quvvatlash choralari) bir tizimda aralash holda talqin etilganini kuzatish mumkin.

Haris Ziakis, Maria Vlachopoulou va Konstantinos Petridis tomonidan ishlab chiqilgan StUpEco (Start-Up 
Ecosystem) konseptual modeli startap ekotizimini tizimli va ko‘p o‘lchamli tuzilma sifatida talqin qiladi [14]. 
Mazkur yondashuv ikki asosiy o‘lcham — tuzilmaviy va institutsional o‘lchamlarning uyg‘unligiga asoslanadi.

Tuzilmaviy o‘lcham doirasida startap ekotizimi o‘zaro bog‘liq va o‘zaro ta’sir etuvchi olti asosiy tarkibiy 
element majmuasidan iborat deb qaraladi: 

(1) ta’lim va ilmiy tadqiqotlar,

(2) inson kapitali,
(3) moliya va investitsiya fondlari,
(4) davlat qo‘llab-quvvatlashi,
(5) biznesni qo‘llab-quvvatlash infratuzilmasi va ishbilarmonlik aloqalari,
(6) tadbirkorlik madaniyati hamda startaplarni tashkil etishga rag‘batlantiruvchi omillar.
Ushbu elementlar alohida-alohida emas, balki funksional jihatdan o‘zaro bog‘langan va dinamik o‘zaro 

ta’sirga kirishuvchi tizim komponentlari sifatida qaraladi.
Institutsional o‘lcham esa Quadruple Helix Model (To‘rt zvenoli spiral) modeliga tayanadi. Unga ko‘ra, 

startap ekotizimining har bir tuzilmaviy elementi biznes sektori, ilm-fan va ta’lim muassasalari, davlat institutlari 
hamda fuqarolik jamiyatiga proyeksiya qilinib, ular o‘rtasidagi o‘zaro hamkorlik va kooperatsiya jarayonlari ko‘rib 
chiqiladi. Shu ma’noda ekotizim faqat omillar yig‘indisi emas, balki turli institutsional ishtirokchilar o‘rtasidagi 
ko‘p tomonlama o‘zaro ta’sir va sinergiyaga asoslangan yaxlit innovatsion makon sifatida namoyon bo‘ladi.

Bunday ikki o‘lchamli yondashuv startap ekotizimini ham tarkibiy-tuzilmaviy jihatdan, ham institutsional 
hamkorlik mexanizmlari nuqtai nazaridan kompleks tahlil qilish imkonini beradi.

Ankit Agarwal tomonidan startap ekotizimi elementlarini aniqlashda modifikatsiyalangan to‘liq tavsiflovchi 
tuzilmaviy modellashtirish — M-TISM (Modified Total Interpretive Structural Modeling) usuli qo‘llanilgan. Ushbu 
yondashuv asosida adabiyotlar tahlil qilinib, startap ekotizimining asosiy elementlari sifatida asoschilar va 
jamoa, innovatsion g‘oya, akseleratorlar, mentorlar, inkubatorlar, moliyalashtirish, iqtisodiy hamda tartibga 
soluvchi muhit va startap kompaniya ajratib ko‘rsatilgan [15].

Shuningdek, Ankit Agarwal startap ekotizimi elementlarini ularning o‘zaro aloqalari hamda startaplarni 
qo‘llab-quvvatlashga yo‘naltirilgan yakuniy natijalar asosida to‘rt darajali iyerarxiya ko‘rinishida tasniflaydi. 
Bunda startap ekotizimi poydevori sifatida institutsional muhit (iqtisodiy va tartibga soluvchi muhit) qaraladi va u 
asosiy drayver hamda umumiy ekotizimni mustahkamlovchi ustun vazifasini bajaradi. Ekotizim iyerarxiyasining 
ikkinchi darajasini mentorlik qo‘llab-quvvatlashi tashkil etib, inkubator va akselerator dasturlari orqali zarur 
resurslar hamda ijtimoiy kapital bilan ta’minlash, shuningdek, startap asoschilarining bilim va ko‘nikmalarini 
oshirishga xizmat qiladi. Uchinchi darajani asoschilar jamoasi tashkil etadi va ular startapni amalga oshiruvchi 
asosiy element sifatida qaraladi. To‘rtinchi, ya’ni eng yuqori darajani yuqori sifatli g‘oyalar, samarali moliyaviy 
tizim hamda barqaror startap kompaniyalari tashkil etib, ular startap ekotizimi faoliyatining natijalarini va 
muvaffaqiyatli rivojlanish ko‘rsatkichlarini ifodalaydi.

Natijada Ankit Agarwalning qarashlari asosida quyi tizimlardan iborat, iyerarxik tuzilishga ega, o‘zaro 
bog‘langan elementlar hamda tizim ichidagi murakkab o‘zaro ta’sir va bog‘liqliklarni qamrab olgan startap 
ekotizimi modeli shakllanadi.

Mazkur tadqiqotda ko‘rib chiqilgan turli ilmiy qarashlar asosida startap ekotizimi tuzilmasi va uning asosiy 
elementlariga doir ilmiy yondashuvlar bo‘yicha taqqoslama tahlil tayyorlandi (1-jadval).

1-jadval. Startap ekotizimi tuzilmasi bo‘yicha ilmiy yondashuvlarning taqqoslama tahlili

T/r Model/
yondashuv Mualliflar Model mohiyati Muhim elementlari Aloqalar mazmuni

1

Startap 
ekotizimiga 
subyektli 
yo‘naltirilgan 
yondashuv

V.Menshikov, 
O.Ruza, 
A.Simaxova, 
E.Semeneka
(2024)

Startap ekotizimi 
bir-biri bilan 
bog‘liq bo‘lgan 
ishtirokchilar 
o‘zaro hamkorligi 
majmuasi sifatida 
qaraladi.

Startaplar, qo‘llab-
quvvatlovchi 
tashkilotlar, ilmiy-
tadqiqot muassasalari, 
xizmat ko‘rsatuvchi 
tashkilotlar, yirik biznes. 
Markaziy elementi – 
g‘oyalar, startap jamoa, 
investorlar

Elementlar sherikchilik va 
qo‘llab-quvatlovchi aloqalar 
orqali hamkorlik qiladi; 
g‘oyalar va tadqiqotlar 
innovatsiyalarni yuzaga 
chiqaradi; jamoa uni 
amalga oshiradi; investor 
va mentorlar resurslar bilan 
taʼminlaydi.

2

Startap 
ekotizimi 
tizimlashtirilgan 
yondashuv 
(meta-tahlil 
asosida)

N.Tripati, 
P.Seppanen, 
M.Oivo, 
K.Lyukkunen 
(2018)

Chop etilgan 
ilmiy maqolalar 
asosida ekotizimni 
tavsiflovchi 
elementlar va 
subelementlarga 
ega tuzilma 
yaratilgan.

Tadbirkorlar, qo‘llab-
quvvatlash omillari, 
moliya, demografik 
elementlar, bozor, 
taʼlim, inson kapitali, 
texnologiyalar
(48 ta subelementlar)

Elementlar o‘zaro 
bog‘liq bo‘lgan omillar 
yig‘indisi sifatida qaraladi; 
Subyektlar, resurslar, muhit 
va institutsional shart-
sharoitlar aniq iyerarxiyaga 
ega emas va institutsional 
bo‘linishlarsiz mavjud.

3

StUpEco – 
ikki o‘lchamli 
konseptual 
model

X.Ziakis, 
M.Vlachopoulu, 
K.Petridis
(2022)

Startap ekotizimi 
tizimli va 
ko‘po‘lchovli 
tuzilma sifatida 
tuzilmaviy va 
institutsional 
o‘lchamlarga 
tayanadi

Taʼlim va tadqiqotlar; 
inson kapitali; 
moliya; davlat 
qo‘llab-quvvatlashi; 
biznes infratuzilmasi; 
tadbirkorlik madaniyati

Aloqalar tizimli va dinamik 
xususiyatga ega; Har 
bir element Quadruple 
Helix modelidagi (biznes, 
ilm-fan, davlat, fuqarolik 
jamiyati) ustunlar orqali 
tahlil qilinadi; institutsional 
sinergiyani aks ettiradi.

4

Startap 
ekotizimining 
iyerarxik modeli A.Agraval (2025)

Startap ekotizimi 
tavsiflovchi 
tuzilmaviy 
modellashtirish 
(M-TISM) 
yordamida to‘rt 
darajali iyerarxiya 
ko‘rinishida 
tavsiflanadi.

Institutsional muhit; 
mentorlik qo‘llab-
quvvatlash; asoschilar; 
g‘oyalar; akseleratorlar, 
moliyalashtirish, startap 
kompaniya

Elementlar ekotizimga 
taʼsiri va mavqei 
bo‘yicha tegishli 
darajada iyerarxiyaga 
tizimlashtirilgan; Elementlar 
darajaviy taʼsir ko‘rsatadi; 
mentorlik qo‘llab-
quvvatlash salohiyatini, 
jamoa g‘oyalarni amalga 
oshirishni, g‘oyalar, 
moliyalashtirish va 
startaplar ekotizim 
natijadorligi ko‘rsatkichlarini 
ifodalaydi.

Izoh: Mazkur jadval muallif tahlili asosida tayyorlangan

Yuqorida keltirilgan ilmiy yondashuvlar tahlili shuni ko‘rsatadiki, startap ekotizimi elementlarini tasniflash 
va ularni tahlil qilishda turli mualliflar o‘rtasida muayyan farqlar mavjud. Shu bilan birga, ushbu tadqiqotlarda 
ekotizim elementlari uchun umumiy komponentlar ham xos ekanligini ta’kidlash lozim.

Mazkur yondashuvlarni umumlashtirish asosida startap ekotizimi elementlarini quyidagi to‘rt yirik guruhga 
ajratish mumkin:

Institutsional muhit:
•	 davlat tomonidan qo‘llab-quvvatlashga qaratilgan iqtisodiy islohotlar;
•	 startap ekotizimini shakllantirishga oid qonunchilik bazasi;
•	 ekotizim ishtirokchilari uchun soliq imtiyozlari va boshqa yengilliklar;
•	 mavjud biznes muhitidagi shart-sharoitlar.
Moliyaviy mexanizmlar:
•	 venchur kapital tizimi;
•	 institutsional va individual investorlar uchun yaratilgan muhit;
•	 davlat mablag‘lari va grantlarining ajratilishi;
•	 banklar tomonidan moliyalashtirish imkoniyatlari.
Innovatsion infratuzilma:
•	 texnoparklar;
•	 inkubatorlar;
•	 akseleratorlar;
•	 kovorking markazlari;
•	 konsalting xizmatlari.
Inson kapitali va tadbirkorlik faolligi:
•	 startap jamoalarining faolligi;
•	 tadbirkorlar jamiyatining startaplarga ijobiy munosabati;
•	 mentorlik tashabbuslari hamda startaplarni qo‘llab-quvvatlash imkoniyatlari;
•	 oliy ta’lim muassasalarining startap ekotizimiga jalb etilganligi;
•	 ilmiy-tadqiqot muassasalarida startaplarni tijoratlashtirishga oid shart-sharoitlarning mavjudligi.
Ta’kidlash joizki, startap ekotizimi elementlarining samarali o‘zaro hamkorligi innovatsion iqtisodiyot 

rivojlanishida muhim ahamiyat kasb etadi. Xususan, inson kapitali va ilmiy tadqiqotlar innovatsion g‘oyalarni 
startap loyihalari orqali amaliyotga joriy etish imkonini bersa, moliyaviy tashkilotlar ushbu loyihalarga mablag‘ 
ajratish orqali innovatsion ishlanmalarni tijoratlashtirish jarayonini qo‘llab-quvvatlaydi. Institutsional muhit esa 
startap ekotizimi ishtirokchilarining barqaror faoliyat yuritishi uchun zarur shart-sharoitlarni yaratadi.

Demak, startap ekotizimi ko‘p komponentli va dinamik tizim bo‘lib, uning samarali shakllanishi institutsional, 
moliyaviy hamda innovatsion omillarning o‘zaro muvofiqlashgan faoliyatini talab etadi. Startap ekotizimiga 
nisbatan kompleks yondashuv innovatsion iqtisodiyot sharoitida startap kompaniyalarining barqaror rivojlanishini 
ta’minlashga xizmat qiladi.

X U L O S A  V A  T A K L I F L A R
Mazkur tadqiqotda startap ekotizimi tuzilmasi va uning elementlariga oid turli mualliflarning ilmiy 

yondashuvlari o‘rganib chiqilib, startap ekotizimini shakllantirishdagi muhim elementlar aniqlandi. Tadqiqot 
natijasida mavjud ilmiy konsepsiyalar va nazariy qarashlar asosida startap ekotizimi elementlarini to‘rt yirik 
guruhga — institutsional muhit, moliyaviy mexanizmlar, innovatsion infratuzilma hamda inson kapitali va 
tadbirkorlik faolligi — ajratish ilmiy jihatdan asoslab berildi.

Shu o‘rinda startap ekotizimi doimiy ravishda o‘zgarib boruvchi, o‘zaro bog‘langan dinamik tizim ekanligi 
yoritib berildi. Startap ekotizimi elementlarini tizimlashtirish bo‘yicha taklif etilgan yondashuv mavjud ilmiy 
qarashlarni integratsiya qiluvchi kompleks model sifatida xizmat qilishi mumkin. Taklif etilgan tasnif startap 
ekotizimlarini kelgusida baholash va tahlil qilishda metodologik asos sifatida qo‘llanilishi mumkin.

Tadqiqot natijalariga ko‘ra, startap ekotizimini shakllantirishda quyidagi amaliy jihatlarni nazarda tutish 
maqsadga muvofiq hisoblanadi:

• Startap ekotizimini shakllantirish va startaplarni qo‘llab-quvvatlash borasidagi iqtisodiy chora-tadbirlar 
faqat moliyaviy yoki infratuzilmaviy shart-sharoitlarni yaratish bilan cheklanib qolmasligi lozim.

• Rivojlanayotgan davlatlar uchun startap ekotizimini shakllantirishda inson omili muhim ahamiyatga ega 
bo‘lib, yuqori malakali kadrlarni tayyorlashga alohida eʼtibor qaratish hal qiluvchi omil hisoblanadi.

• Startap ekotizimini qo‘llab-quvvatlovchi ishtirokchilar o‘rtasidagi hamkorlik va o‘zaro aloqalar yetarli 
darajada uyg‘unlashmagan taqdirda, startaplar uchun yaratilgan moliyaviy va innovatsion mexanizmlar kutilgan 
samarani bermasligi mumkin.

Tadqiqot natijasida shunday xulosaga kelish mumkinki, startap ekotizimining samaradorligi alohida 
elementlarning mavjudligiga emas, balki ekotizim elementlarining o‘zaro integratsiyasi va muvozanatli 
rivojlanishiga bog‘liqdir. Startap ekotizimi tuzilmasini shakllantirish jarayonida barcha elementlarni aniqlash, 
ularning taʼsir doirasini hamda o‘zaro aloqalarini chuqur o‘rganishga qaratilgan kompleks yondashuv kelgusida 
muvaffaqiyatli startap muhitini yaratishga xizmat qiladi.

